Sirac Introduksyon

Dalawang dantaon bago kay Kristo, isinulat ni Jesus na anak ni Sirac ang aklat na ito na isang paglalagom ng mga tradisyon at mga aral ng mga “pantas”.

Maykaya siya sa buhay at may mataas na pinag-aralan. Malamang na ama siya ng isang kilalang sambahayan na may mga utusan. Nakiharap siya sa maraming tao at iniukol ang sarili sa trabaho at negosyong naging maunlad. Sa dakong huli, ipinagtatapat ng pantas na ito na ang mga sagradong aklat ang nagturo sa kanya ng sekreto ng tagumpay. Sa pagsulat niya ng aklat na ito, gusto niyang ibahagi sa iba ang nabasa niya sa mga sagradong aklat at napatunayan sa sarili niyang karanasan.

Nagsulat siya mga ilang taon bago dumating ang krisis sa relihiyon na isinasalaysay sa mga aklat ng mga Macabeo. Marami sa kanyang mga kapanahon ang nagpaakit sa kulturang Griyego. At parang wala na sa panahon ang relihiyon ng mga Judio para sa kanila. Sinikap niyang ilahad sa bagong paraan ang pananampalataya ng Israel. Wala nang iba pang bansang may karunungang higit sa karunungan ng bayan ng Diyos sapagkat sa talaga ng Panginoon, doon dumating ang Karunungan para manahan. Ipinakikita ng aklat na ito kung paanong naghahatid ang Batas ng Diyos sa mas makatao, mas matalino at mas responsab​leng buhay personal at panlipunan.

May dalawang malaking bahagi ang aklat na ito:

· Binubuo ng pitong serye ng mga kasabihan ang mga kabanata 1-42. Nag-uumpisa ang bawat isa sa parangal sa karunungan. Talagang kapansin-pansin ang tula tungkol sa karunungan sa kabanata 4.

· – Nag-uumpisa naman ang mga kabanata 43-51 sa papuri sa Diyos na ang karununga’y nagniningning sa kaayusan ng sanlibutan. Nagpapatuloy ang mga ito sa paglalarawan ng matalinong pagkilos ng Diyos sa mga dakilang tao ng Matandang Tipan.

Sirac komentaryo

• Hindi ginagamit ng mga Judio ang salitang Biblia. Tinatawag nila itong: Ang Batas, mga Propeta, at mga Akda na tatlong maha​halagang pangkat ng sagradong aklat. Tingnan ang katulad na tawag sa Lc 24:44.

• 1.1 Sa tulang ito, ipinahahayag ng sumulat ang kanyang pananampalataya. Sa mga nag-aakalang mas makabago sila sapagkat karu​nungan at aral ng tao ang hanap nila, sinasabi niya na ang tunay na karunungan ay nasa pana​nalig at pagkatakot sa Diyos.

Paulit-ulit siyang nagsasalita tungkol sa pagka​takot sa Panginoon, tulad sa mga salmo. Huwag nating aka​​lain na ito ang takot ng mga paganong naguguni​guni ang isang magagaliting Diyos.

Ang may takot sa Diyos ay ang mamalayan na lagi siyang kapiling at ang magdisisyon sa harapan niya. Ang sinumang nakaaalam na malapit ang Diyos ay natatakot sugatan ang kanyang damdamin dahil alam niya ang pag-ibig at katapatan ng Diyos. Ang pagka​takot sa Diyos ay nangangahulugan ng paggalang sa kanya at pagsa​saalang-alang sa kanya bago ang lahat ng iba.

Kabaligtaran ng pagkatakot sa Diyos ang pagka​takot sa sasabihin ng iba, pagkatakot na pagtawanan, at pagkatakot na mabigo. Mas binibigyang-halaga ng maytakot sa Diyos ang sinasabi ng Diyos, ang kanyang ipinangangako sa pag-aanyaya niya sa atin na hanapin siya at iligtas ang kapwa.

• 2.1 Ang gustong maglingkod sa Diyos ay dapat maging handa sa pagharap sa mga pagsubok at mga pagsalungat. Naipapakita ang tunay na pana​nalig sa Diyos kapag di-mabuti ang kinahihinatnan ng mga pang​yayari. Kasama ng pananampalataya at pagtitiyaga, ang pana​nalig ay isang saligang katangian ng sumasam​palataya.

• 3.1 Ito ang pinakamagandang komen​taryo sa utos ni Moises tungkol sa mga tungkulin ng mga anak sa kanilang mga magulang. Ito ang kahulugan ng paggalang sa kanilang magulang: respeto, pag-unawa, at materyal na tulong sa paghihirap ng mga magulang.

• 5.1 5:6: Kung minsan, may ilang Kristi​yanong ang walang-hanggang awa ng Diyos ang kinakasangkapan para maipag​patuloy ang masama nilang asal.

• 6.5 Narito ang isang teksto tungkol sa tunay na pakikipagkaibigan. Inaanyayahan tayo ni Ben Sirac na huwag maging walang-muwang at di-handa. Kaila​ngan muna tayong mag-isip bago magtapat sa isang kaibigan. Subalit hindi tayo mawawalan ng nagbibigay-buhay na gamot (b. 16) na tunay na ka​ibigan na bi​ya​yang kaloob ng Diyos sa mga maytakot sa kanya. Tingnan din ang 12:8-18 at 37:1-15.

6:18-37: Nakakamit ang karunungan sa pama​ma​​gitan ng disiplinadong pamumuhay.
7:15: Pinahahalagahan ni Ben Sirac ang pagtatrabaho sa kamay, lalo na ang pagbu​bukid.

• 9.1 Nabuhay si Ben Sirac sa isang lipunang hu​ma​hamak sa kababaihan. Hindi nadiskubre sa ganitong lipunan ang yaman ng pagmamahalan ng mag-asawa, mas malakas ang mga tukso para sa kabataan at matatandang lalaki na mas madaling nasisiyahan sa pansa​mantalang pagmamahal. Dahil dito, maraming babala si Ben Sirac laban sa pang-aakit ng mga babae. Tingnan ang 23:12 at 42:12.

• 10.6 Ilang salita ng simpleng pilosopiya tungkol sa kababaang-loob na angkop sa tao. 

• 11.11  Ang mga kaisipang ito ay hindi bago sa Biblia na sa bawat pahina’y nag-aanyaya sa ating manalig sa Diyos. Sinasabi na ni Ben Sirac ang matatagpuan natin sa mga labi ni Jesus, tungkol sa maliit na halaga ng kayamanan (tingnan ang Lc 12:16).

At sinasabi niyang: Mahalin mo ang Tipan at ilaan dito ang iyong buhay. Pagsunod sa Batas ang ibig sabihin ng Tipan. Magsasalita rin si Jesus tungkol sa paghahanap sa Kaharian ng Diyos sa halip na pagka​abalahan ang kasigura​duhan ng hinaharap.

Pansinin ang katapusan ng tekstong ito. Sa aklat ni Sirac, gaya sa ilang bahagi ng aklat ni Job, sinasabing maaaring hintayin ng Diyos ang kamatayan ng isang tao para gantimpalaan siya; pero hindi ipinag​sasa​palaran ni Sirac na sabihin kung ano ang sunod na mangyayari: hindi pa nabubuo noon ang pananam​palataya sa muling pagkabuhay.

• 13.1 Isang paanyaya ang mahabang talatang    ito na huwag hangarin na ’yong mga nasa itaas ang ma​kasama. Kalimitan, ang “mayaman”, o ang nasa itaas ay di maka-Diyos at walang konsiyensiya. Bini​bigyang-diin ng sumulat ang mga panga​nib:

–
sinasamantala ng nasa itaas ang naghaha​ngad maging malapit sa kanya;

–
para maging kaibigan ng mayaman, kaila​ngang tumanggap ng maraming kahihiyan at kalimutan ang sariling dangal;

–
Sa pakikisama natin sa mayaman, maga​gaya rin natin ang kanilang mga kamalian.

• 15.11 Malinaw na ipinahahayag ng tulang ito ang kalayaan at responsabilidad ng tao. Gugunitain ni Jaime sa kanyang sulat (1:13), ang unang pangu​ngu​sap ng talatang ito. Sa Dt 30:15-20, sinasabi na ni Moises sa kanyang bayan: “Nasa harap mo ang buhay at kama​tayan; pumili ka.”
Kung minsan, para bang sinasabi ng Biblia na ang Diyos ang nagbubunsod sa tao na magkasala upang maparusahan niya ito (tingnan ang Ex 10:27; 2 S 24:1); subalit walang dudang malaya ang tao. Totoong kumbinsido ang mga Israelita na walang nagaganap na wala ang Diyos kaya nahirapan silang maipaliwanag kung paanong nagkakasala ang tao gayong hindi ito kagustuhan ng Diyos. Pero kahit kulang sila ng salita para maipahayag ito, lagi pa rin nilang itinuturing na ang tao ay may pananagutan sa kanyang mga gawa.

• 16.26. Narito ang isang optimistang pananaw ng tao. Binigyan siya ng Diyos ng kapangyarihan sa lahat ng bagay sa lupa. Kaya hindi dapat pasailalim ang tao sa kasamaan.

Ang kanyang ilaw, na ibig sabihi’y, ang konsiyen​sya at espiritu (tingnan ang Kasabihan 4:23) na nagbibigay-kakayahan sa atin na makilala ang gawa ng Diyos.

 Hindi ang isip na nag​papaliwanag at nakikipagtalo ang pinakamahalaga sa tao kundi ang likas na hilig sa katotohanan na naghahanap pagkatapos ng mga dahi​lang magpapatunay dito. Pag kinalimutan natin ang likas na hilig na ito na nagbubunsod ng pang​siyen​tipikong pananaliksik, lagi nating maaaring magamit ang katwiran ng ayaw tumanggap sa ebidensiya ng pre​sensya ng Diyos sa sanlibutan.

Ito ang kakayahang galing sa Diyos na maghahatid sa tunay na karunungan.

Subalit kinailangang magpakilala ang Diyos sa tao upang ang kakayahang ito na marating ang kato​to​hanan ay humantong sa matatag na kaalamang mag​bibigay-direksiyon sa buhay: sa bersi​kulo 11-14 tinu​tukoy ng may-akda ang regalong Batas ng buhay sa Israel sa pamamagitan ni Moises.

• 19.4 Sa maraming bahagi ng aklat ng Eclesias​tico o Sirac, at pati sa Mga Kasabihan, ipinakikita ng awtor na ang pagpipigil ng dila ay kinakailangan upang maka​pang​yari tayo sa ating sarili at sa ating kapalaran (Jaime 3).

• 20.1 20:1. Dalawang kamaliang dapat iwasan: pag​tutuwid na may galit, mauuwi ito sa pagmamalabis, at ang pagtatanim ng sama ng loob nang hindi ini​la​labas ang galit.

• 21.19  Nakikita sa kagandahang-asal ng mga edu​kadong tao ang kadakilaan ng kanilang espiritu. Likas na nadidiskubre ng nagsasaloob ng karunungan ang mga panuntunan ng mabuti at marangal na asal. Tulad ng sinasabi ni San Francisco de Sales: “Ang pagkamaga​lang ay mahalagang bulaklak ng tunay na pag-ibig.”

• 23.1 Panalangin ng kabataang nakaka​diskubre sa kanyang kahinaan sa harap ng mga tukso ng buhay. Pana​langin ng matandang naka​ranas kung gaano na​kaugat ang kasamaan sa kanyang puso. Paanyaya sa mga magulang na pag-abalahan ang edukasyon ng kanilang mga anak.

Ang kasalanan ng dila (o ng mga labi) ay nanganga​hulugan, una sa lahat, ng mayayabang na salita o pa​​la​long mga proyekto. Lagi itong pinagmumulan ng iba pang mga kasalanan.

• 12. Nangungusap si Ben Sirac tungkol sa tradis​yonal na kahulugan ng kahalayan: kasa​lanan laban sa kalinisan.

– Sa talatang 23:12-15, tinatalakay ang mala​las​wang salita at mga malisyosong pag-uusap. Ayon sa sinasabi ni Jesus sa Mateo 12:34: Ang umaapaw sa puso ang namu​mutawi sa bibig.
· 23:16-21. Tinutukoy dito ang lalaking may kerida.

· 23:22-23. Pinag-uusapan dito ang babaeng naki​kiapid, pero masasabi rin ito sa lalaking nakikiapid: 1) kasalanan ito sa Diyos; 2) kasalanan ito sa asawa; 3) kasalanan ito sa dangal ng pamilya.

• 24.1 Pinapamutawi sa mga labi ng Karunungan ng Diyos ang tulang ito na katulad ng nasa Mga Kasabihan 8 at Karunungan 7. binibigyang-diin dito na ang Karunungan ay nasa bayan ng Diyos.

Dalawang pangyayari sa banal na kasaysayan ang makakatulong para maunawaan natin ang presen​syang ito ng Diyos sa pamamagitan ng kanyang Karu​nungan:

– Ang ulap na sumasama sa mga Hebreo sa disyerto (tingnan ang Ex 13:21)

– Ang Tolda na nagsilbing Santuwaryo sa disyer​to (tingnan ang Ex 25).

Itinuturo ng unang larawan na talagang higit sa tao ang Luwalhati ng Diyos kayat malalaman lamang natin ang anuman sa Diyos kapag ikinu​kubli Niya sa ulap ang kanyang Luwalhati.

Itinuturo naman ng ikalawang larawan na ang tunay na tahanan ng Diyos ay hindi bagay na materyal; tina​tawag natin itong “langit”. Mahiwaga at pansa​man​​tala ang kanyang presen​sya sa mundong ito: pa​​​rang isang tolda lamang.

Ang Karunungan ng Diyos ang namamahala sa sanlibutan at sa lahat ng bansa. Pinukaw niya ang mga pantas at mga relihiyon ng lahat ng bansa ngunit du​​mating siya sa natatanging paraan sa Israel na kan​yang tahanan at pamana. Nagbibigay-daan ito sa sasabihin ni Juan sa kanyang Ebanghelyo 1:3 at 1:9: Si Kristo ang Karunungan ng Diyos at ang Iglesya ang bayang tutulungan niya.

Ginamit ng liturhiyang Katoliko ang tulang ito para sa mga piyesta ng Birheng Maria dahil angkop ang mga salita nito sa papel na ipinag​katiwala sa kanya ng Diyos sa kanyang Iglesya. Sa araw ng Pagbabalita ng Anghel, tinanggap niya si Jesus sa ngalan ng lahat. kaya ipinag​kaloob sa kanya na maging una sa bayan ng Diyos at ina ng lahat ng iba pa.

Ibinabalik tayo ng mga huling bersikulo sa mga prak​tikal na bagay: sa isang natatanging paraan, ang Karunungan ng Diyos ay nasa Batas, ibig sabihi’y sa aklat ng kanyang mga Salita.

• 30. Isang pantas si Ben Sirac. Pagkaraan ng mga taon ng katapatan sa kanyang tungkulin bilang ama ng pamilya, tagapayo at negos​yante, na​ma​mangha siya sa lahat ng kanyang tinang​gap mula sa Karunungan ng Diyos. Batid niyang ang kanyang gawa ay may di-pang​karaniwang kahalagahan sa maraming mananampalataya ng panahong dara-    ting, at pinasasalamatan niya ang Diyos. Dakila         nga ang ginawa sa akin ng Makapangyarihan (Lc 1:49).

• 26.1 Pinupuri ni Ben Sirac ang babaeng may kaga-napang moral at pisika. Tungkol dito, kailangang ipakita kung paanong ang maka​bagong panlipu​nang panlunsod ay nakasisira sa lahat ng nasa ka​la​gayang walang kasarinlan. Totoo ito maging sa lalaki man o sa babae, bagamat hindi alam ni​tong huli ang pang-aalipin at katutubong kahirapan sa panahon ni Ben Sirac. Ang mga lunsod ng ating panahon ay malaking larangan na naghihintay ng pagkilos ng mga grupo ng Kristiyanong pamilya.

• 29.1 29:2-6. Ito ang litrato ng mga nangu​ngu​tang na hindi naman nagbabayad.

Ang limos, at sa mas malawak na kahulugan, ang lahat ng ginagawa natin nang gratis o libre sa ating kapwa, ang pinakamagandang seguro laban sa mga kapahamakan. Tingnan ang tungkol dito sa Tobias 4:9 at Lucas 16:9.

• 30.1 Dito tinatalakay ni Ben Sirac kung saan nakasalalay ang kapalaran ng isang bayan. Nagrere​​kla​mo ang lahat na napakakaunti ang mga taong responsable. Nakakakita kahit saan ng mga may ma​bu​ting damdamin, pero nasaan ang mga maka​kapag​tiyaga sa kabutihan at maka​pagsasagawa ng kanilang mabubuting balak? Nasa ganap na kawalan ng awtoridad ng mga magulang ang mabigat na sanhi ng kaku​langan ng tatag ng kalooban. Tatlong buwan pa lamang ang sanggol pero alam na niya na kapag umiyak siya nang husto, mapipilit niya ang kanyang ina na kargahin siya. Sa edad na dalawang taon, marunong na siyang manakot, manigaw, at mag-alboroto taglay ang katiya​kang pagbibigyan siya sa dakong huli ng kan​yang mga magulang. “Anong magagawa natin? Eh, ayaw ng bata.”

Alam ni Ben Sirac na tanging ang mga anak lamang na sinuheto at di-kinunsinti ng mga magulang sa kanilang mga kapritso ang makara​rating sa tunay na kalayaan dahil sila ang maka​kapagtiyaga sa kabuti-han.

Ang Kristiyanismo ay wala sa pagsunod sa isang batas, pero kahit makararanas tayo ng kung ano sa “espiritu”, mahihirapan tayong anihin ang mga bunga nito kung hindi tayo susunod sa batas.

• 31.12  Hindi ipinagbabawal ng Biblia ang pag-inom ng alak: nilikha ito para sa kasiyahan ng tao (tingnan ang Slm 104:15). Ang mga itinalaga lamang bilang mga nazireo ang hindi umiinom ng alak. Hindi rin ipinagbawal ng Bagong Tipan ang alak: ganito ang ipina​hihiwatig ng unang milagro ni Jesus sa Cana         (Jn 2).

Gayunman, maraming babala ang aklat ng Karu​nu​ngan laban sa paglalasing. Tingnan ang sinasabi ni Pablo sa Ef 4:18 at 1 Cor. 5:11.

• 34.1 Labis na pinahahalagahan ang mga panaginip nang mga panahong iyon sa Israel. La​ban dito ang reaksiyong ito. Hindi pinabu​bulaanan ng sumulat na sa ilang pagkakataon, maaaring pat​nubayan o babalaan ng Diyos sa panaginip ang su​masampalataya, itinuturo niya na di dapat gawing gabay ang panaginip: ang pagtupad sa Batas ng Diyos ang tiyak na landas (tingnan ang komentaryo sa Gen 37).

• 18. Ito ang lubos na nagpapasiklab ng galit ng banal na may-akda: matapos agawan ang mga aba, pumupunta sa Templo ang mayaman para mag-alay ng mamamahaling mga handog.

• 35.9  Bukas-palad tayong dapat maki​pag​tulungan sa gastos sa pagsamba, sa kun​disyong hindi ito paraan upang kaligtaan natin ang ating mga responsabilidad sa kawalan ng katarungan sa daigdig na ating ginagalawan. Nalulugod ang Panginoon sa ating mga sakri​pisyo, subalit pinakikinggan niya nang higit sa lahat ang daing ng ulila at tinitingnan ang mga luha ng biyuda.

• 36.1 Kaisa ang sumulat sa kanyang mga kapanahon sa pag-aakalang ang kaligtasan ng mundo ay sa ilalim lamang ng paghahari ng bayang Judio. Makatutulong pa rin sa atin hanggang ngayon ang katiyakang ito na nag​pasigla sa kanya. Nagtitiwala siya sa mga pangako ng mga propeta: igagawad ng Diyos ang katarungan, titipunin niya ang lahat ng nakakalat niyang anak.

Ang pag-asang ito ang naging lakas ng bayang Judio sa tuwina. Nagkawatak-watak sila matapos kay Kristo ayon sa propesiya nito sa Ebanghelyo. Pagkatapos, sa daigdig na binibigyang-katwiran ng panrelihiyong pana​tisismo ang paglalaban ng mga tao, sinamam​palad silang maging minorya sa mga Kristiya​nong bansa, at sila ang karaniwang mga biktima ng alitan. Ngunit sa pananalig sa mga pangako ng Diyos at sa katiyakan ng kanilang bukod-tanging bokasyon, ma​limit nilang nalala​ba​nan ang pagkatapon at pag​ka​lagom. Ipinakikita sa atin ng Bagong Tipan na natupad kay Jesus ang lahat ng pangako ng Diyos sa kanyang bayan. Batay sa katiyakang ito, kailangan nating suriing muli ang mga salita ng Diyos: noong una, waring nakasentro ang lahat ng ito sa pagkakaloob sa Israel ng materyal na lupa na sakop ng Palestina. Ipinakikita ng mga propeta na hindi gayong kasimple ang mga bagay-bagay, at itinuro ni Jesus sa kanyang mga apostol na ang buong kasaysayan ng pagliligtas ay isang pagka​kasunod-sunod ng mga kamatayan at muling pagkabuhay. Ang mga Judiong hindi na​kita si Jesus bilang Tagapagligtas ay bumalik si​yempre sa nasyonalismo ng mga naunang taon, tulad ng nakikita ngayon sa Palestina. Ito ang pres​yo ng kanilang Judiong pagkakakilanlan, mali​ban kung kabilang sila sa mga kilusang panrelihiyon na naghihintay pa sa pagdating ng isang Mesiyas.

• 38.1 Dapat tayong magdasal para gumaling sa sakit, pero hindi binabale-wala ang tulong ng mga doktor, gaya ng ginagawa ng iba. Maliwanag itong sinasabi ng Biblia.

• 42.9  Sa orihinal na teksto ng Sirac na sinulat sa Hebreo, mas mahaba ang bersikulo 9 na nagsasaad na: Walang mga bintana dapat ang kanyang silid at hindi niya dapat makita ang mga pasukan sa bahay. Ang ganitong payo ay isa pang patunay ng higit na pagpapahalaga sa lalaki sa kulturang Hebreo, na hindi pina​ngahasang ipakita ng nagsalin sa Griyego sa kanyang mga mambabasang mas bukas ang isipan. Gaano man ka-inspirado ang mga sumulat ng Biblia, hindi pa rin sila pinalaya ng Diyos sa mga limitasyon ng kanilang kultura sa isang milagrosong paraan.

• 15. Inilalayo ng modernong sibilisasyon ang tao sa kalikasan. Dahil sa kanilang trabaho, marami ang mas nakikita ang ilaw na de-kuryente kaysa araw. Marami ang hindi na nakaaalam sa katahimikan ni sa mga tinig ng kalikasan dahil pinasok na ng ingay ang lahat. Akala ng iba’y alam na nila ang hiwaga ng sanlibutan dahil sa kaunti nilang nalalaman sa agham. Sa mga siyudad, sa bawat araw ay mas na​hi​hi​rapan tayong madama ang hiwaga at ganda ng sanlibutan.

Kasintotoo ng pakikipag-usap sa atin ng Diyos sa mga salita ni Kristo ang pakikipag-usap niya sa pamamagitan ng kanyang mga nilikha. Magka-ibang lengguwahe ang mga ito; tulad din ng pa​ngungusap sa atin ng musika na naiiba sa sina​sabi ng mga salita. Ang nakakakita sa Diyos sa sanlibu​tan ay nasasanay ring madiskubre siya sa maha​halagang gawa ng tao; mga dam, kompyuter, mga gusali, mga bagong materyal, atbp. Kabilang din sa paglikha ng Diyos ang galing sa kamay ng tao.

• 44.1 Pagkatapos ng awit sa Diyos na ang luwalhati’y nahahayag sa kanyang nilikha, ilalahad sa atin ng sumulat ang gawa ng Diyos sa kayang piling bayang Israel.

Sa tulang ito na papuri sa mga ninuno nakikita natin ang lahat ng tanyag na tao ng Israel: mga hari, mga taga​pagpalaya, mga propeta, mga pantas, mga makata. Pina​pansin ng sumulat na maraming magigiting at maka​ta​rungan ang namatay at pagkatapos ay hindi na magu​gunita ang kanilang mga tagumpay at kagalingan. Gayun​man, alam ng sumulat na mawala man ang lahat ng inapo ng sinumang tanyag na tao, halimbawa’y si Moises, nasa bayan pa rin ng Israel ang mga pangako ng kawalang-hanggan: “Anuman ang mangyari, magwa​wagi tayo.” Sa aklat na ito wala pa ring pala​tandaan ng pana​nampalataya sa muling pagkabuhay ng mga indibidwal na tao (maliban marahil sa 48:11, at nakatuon ang buong pag-asa sa kina​bukasan ng bayang hinirang).

• 19. Sa mga sumusunod, ginugunita ni Ben Sirac ang pinakatanyag na mga tao sa banal na kasaysayan. Binibigyan niya ang mga ito ng mas malaki o mas maliit na importansya ayon sa mga pala-palagay ng kanyang panahon. Nabuhay siya sa panahong ang mga pari ang may pina​ka​mahalagang papel at sa Templo umiinog ang buong buhay ng mga Judio. Kayat mas masi​gasig siyang nangungusap tungkol kina Aaron, Pinhas at Simon II na kilala niya nang personal.

Sa 48:11 at sa Mal 3:24, matutunghayan natin ang paniwala ng mga Judio na babalik si Elias sa panahon ng Tagapagligtas. Para sa mga Judio, si Elias ang taong bumuhay ng mga patay at siyang niloob ng Diyos na di mamatay. Inaasahan ni Ben Sirac na mabubuhay siyang muli upang makita ang maliligayang araw ng kaligtasan.

• 49.16 Bago purihin ang punong-paring si Simon na kanyang kapanahon, biglang naalaala ni Ben Sirac ang mga pinagmulan. Sa simula, ang unang tao. Sa pag-iisip ni Ben Sirac sa Unang Tao na siyang ama ng buong sangka​tauhan, nalampasan niya ang umiiral na mga idea ng mga Judio na hanggang nang panahong iyo’y halos sariling kasaysayan lamang nila ang tinitingnan. Ku​ma​katawan si Adan sa buong sang​​katauhang ma​kasalanan na tinawag sa Kalig​tasan. Pero nasa unang tao ring ito ang kapalaran ng lahat. Sa Rom 5:12-20, sasabihin ni Pablo na si Kristo ang Bagong Adan. Sa kanya masasabing: “Higit pa sa lahat ng nabubuhay si Adan.

• 50.5 Bigyang-diin natin ang mahabang pag​lalarawang ito sa punong-paring si Simon. May mga tungkuling ginampanan at marunong sa buhay si Ben Sirac, at hindi siya nahihiyang ipahayag ang kanyang labis na paghanga sa mga seremonya sa Templo. Tulad sa sinumang Judiong sumasam​palataya, ang mga sagradong kasuutan, ang musika at mga solem​neng sere​monya ay may ipinahahayag sa kanya tungkol sa daigdig ng Diyos, na kaningningan, kaliga​yahan, pagpipiyesta, papuri.

Ang huling talata ang pinakawakas ng bahaging ito ng libro (kab. 44-50). Binibendis​yunan ni Ben Sira ang kanyang mambabasa sa katulad na mga salitang binig​kas ni Simon sa bayang nakayuko.

• 51.1 Pasasalamat ito para sa pagpapa​laya. Ang lis​tahan ng mga panganib, na mula kung saan maaa​ring iligtas ng Diyos ang tao, ay gumugunita sa mga bayani ng Matandang Tipan: si Daniel sa balon ng mga leon, si Daniel at ang kanyang mga kasama sa pugon ni Joseng nakabilanggo, si Susana, si David.

Ginagamit ito sa liturhiya ng Iglesya para sa mga piyesta ng mga martir. (Paglaya sa kasamaan ang kanilang kamatayan (tingnan ang (Kar 3:1). Tulad ni Jesus, ang mga martir ay hindi tumakas sa kasamaan at kamatayan. Ngunit nalupig nila ito, dahil napag​la​banan nila ang likas na takot at natanggap na pata​warin ang kanilang mga kaaway.
